Eerste aovend op maendag 7 november
Kursus Stellingwarfs veur beginners gaot weer van start
In et naojaor begint d’r in et gebouw van de Stellingwarver Schrieversronte weer een kursus Stellingwarfs veur beginners. De kursus bestaot uut tien lesaovens van elk twie uren, en een ofslutend examen. In et veurjaor van 2012 is d’r ok nog een prachtige exkursie argens in een Stellingwarfs netuurgebied. De daotums veur de kursus Stellingwarfs veur beginners bin: maendagaovend 7, 14, 21 en 28 november, 12 en 19 december, 9, 16, 23 en 30 jannewaori. Et examen is op zaoterdag 11 feberwaori.
In disse beginnerskursus is d’r veul ommedaenken veur et schrieven in et Stellingwarfs, daorveur wodt gebruuk maekt van o.e. de Nederlaanstaelige bundel Hoe schrijf je ’t Stellingwerfs van dr. Henk Bloemhoff. D’r is daornaost ok veul ommedaenken veur et wark van Stellingwarver schrievers, zoas van de bekende Johan Veenstra, mar ok van dat van ooldere schrievers, zoas H.J. Bergveld, iene van de eerste schrievers in et Stellingwarfs. Butendat koj’ ok in de kunde mit de geschiedenis en volkskunde van Stellingwarf en is d'r andacht veur de biezundere ligging van de streek. 

De kursusleiding bestaot uut Roely Bakker, Grietje Bosma, Henk Bloemhoff, Pieter Jonker en Geert Lantinga. Et leerplan en et examen staon onder toezicht van et Nedersaksisch Instituut van de Rieksuniversiteit van Grunningen. De kosten bin € 75,00, dat is inklusief koffie of thee mit wat d’r bi’j.

Meensken die interesse hebben veur de kursus kun et beste even bellen mit et kantoor van de Schrieversronte: 0516-451108, of mailen naor: info@stellingwarfs.nl.
